
བླ་མ་དང་ཡི་དམ་ལྷག་པའི་ལྷ་དབྱེར་མ་མཆིས་པ་རྣམས་ཀྱི་ཞབས་ལ་གུས་པས་ཕྱག་འཚལ་ཞིང་དྭངས་པས་སྐྱབས་སུ་མཆིའོ།།

བླ་མེད་ཕྱིན་བཅུའི་ཐེམ་སྐས་ལ་བརྟེན་ནས།།

ཇི་ལྟར་མྱ་ངན་འདས་པའི་ཡང་ཐོག་རྩེར།།

གཤེགས་པའི་ཚུལ་གང་འགྲོ་ལ་རྗེས་བསྟན་མཛད།།

ལྟར་བཅས་འགྲོ་མགོན་གཤེན་རྒྱལ་ཞབས་ལ་འདུད།།

འདི་ན་བཤད་པའི་སྐྱེས་བཟང་སྔོན་མེད་པ།།

འབུལ་བའི་བདོག་པ་བདག་ལ་མི་མངའ་ཡང་།།

ལྷག་པའི་ལྷ་དང་བླ་མའི་བཀའ་དྲིན་ལས།།

ཐོབ་པའི་ནོམ་པ་ཆུད་མི་གསན་ཕྱིར་འབྲི།།

སྐབས་འདིར་ཐེག་པ་ཆེན་པོ་ཡུམ་གྱི་མདོ་དོན་གསལ་བར་བྱེད་པ་ལ། འཆད་ཉན་གྱི་གཉེར་བསྟན་པ་སོགས་ཕར་ཕྱིན་གྱི་ཡིག་ཆ་གཞན་དུ་གསལ། སྐབས་འདིར་གཞུང་དོན་ལ་འཇུག་པ་ལ། ཕུན་སུམ་ཚོགས་པའི་གླེང་གཞི་ཁོག་དབུབ་བསྟན་པ་དང་། གཞུང་དོན་དངོས་བསྟན་པ་དང་། མདོ་བསྡུ་བའོ། །དང་པོ་ལ་མཚན་དོན་བསྟན་པ་དང་། ཕུན་ཚོགས་ལྔ་ཡིས་ཁོག་དབུབ་པའོ། །དང་པོ་ནི། དགོས་པའི་སྒོ་ནས་ཞང་སྐད་སྨོས་པ་དང་། ལོ་པཎ་རྣམས་ཀྱི་བཀའ་དྲིན་དྲན་པ་དང་། རྟོགས་སླ་ཕྱིར་བོད་སྐད་སྨོས་པའོ། །དང་པོ་ནི། དུས་ཕྱིས་ལོག་རྟོག་ཅན་ཐོས་ཆུང་འགས་བོན་གཤེན་རྣམས་ཀྱིས་རྒྱ་གར་གྱི་ཁུངས་ལ་འགྲན་པའི་ཆེད་དུ་ཞང་སྐད་གསར་དུ་བཅོས་སོ་ཟེར་བ་སོགས་ཀྱི་ལོག་རྟོག་དགག་པའི་ཆེད་དུ་ཞང་སྐད་བཞག་པ་དང་། སྐད་རིགས་འདི་དག་གི་འཕྲོ་མ་བརླགས་པར་རི་ཧི་མ་ལའི་རྒྱུད་དུ་གསོན་པོར་གནས་པ་སོགས་ལ་བརྟགས་ནས་བསྒྲུབ། གཞན་ཡང་ཁམས་འགྲེལ་ལྟར་ན། ཞང་སྐད་ཀྱི་མཚན་ཀླད་དོན་དུ་སྨོས་པའི་དགོས་པ་དང་། བོད་སྐད་ཀྱི་མཚན་ཀླད་དོན་དུ་སྨོས་པའི་དགོས་པའོ། །དང་པོ་ལ་གསུམ་སྟེ། མདོ་ཁུངས་བཙུན་པའི་དགོས་པ་དང་། སྒྲ་སྐད་ལ་མཁས་པའི་དགོས་པ་དང་། སྨར་སྐད་ལ་བག་ཆགས་འཇོག་པའི་ཆེད་དུ་ཞང་སྐད་དབུ་རུ་བཀོད་པའོ། །གཉིས་པ་ནི། བོད་སྐད་ཀྱི་མཚན་བཀོད་པའི་དགོས་པ་ནི། མདོ་ངོ་ཤེས་པར་སླ་བ་དང་། རྟོགས་པར་སླ་བའི་དགོས་པ་ཡོད་པ་ཡིན་ནོ་ཞེས་གསུངས་པ་ལྟར་རོ། །ཞང་སྐད་ནི། ཧ་ཨ་སད་སླས་གུ་གུན་ཐོ་ར་ཆུང་ཞེས་དང་། བོད་སྐད་དུ་དོན་འགྱུར་ནི། ཐེག་པ་ཆེན་པོ་ཡུམ་གྱི་མདོ་ཞེས་བྱ་བ། ཞེས་པར་བསྒྱུར་བའོ། །གཉིས་པ་ཁོག་དབུབ་ལ། བཀའ་ཡི་བསྡུ་བ་མཛད་པོས་ཐོས་ཚུལ་དང་། ཕུན་སུམ་ཚོགས་པ་ལྔ་དང་ལྡན་པའི་ཚུལ་གླེང་སློང་དང་གླེང་གཞིའོ། །དང་པོ་ནི་འདི་སྐད་ཅེས་གཞུང་འདི་ངོས་བཟུང་སྟེ་བཀའ་བསྡུ་བྱེད་པོས་བོན་སྡེ་ཐོས་པའི་ཚུལ་དུ་མ་ཡོད་པའི་ནང་ནས་དུས་རེ་ཞིག་ལ་འདི་སྐད་ཐོས་ཞེས་སོ། །གང་ལས་ཐོས་སོགས་ཕུན་སུམ་ཚོགས་པ་ལྔ་དང་ལྡན་ཏེ། གང་ལས་ཐོས་ན་སྟོན་པ་གཤེན་རབ་མི་བོ་ནི་ཞེས་དང་། གནས་གང་དུ་བཞུགས་ཏེ་ཐོས་ན་རི་རྒྱལ་ལྷུན་པོའི་ཕོ་བྲང་ན། འོད་ཀྱི་ལྷ་རི་སྤོ་མཐོན་གྱི་རྩེ་མོ་ན། ཞེས་གསུངས་པའི་གནས་ནི་འོལ་མོ་ལུང་རིང་གི་ནང་གནས་ཀྱི་བྱེ་བྲག་ཅིག་གོ། འཁོར་སུ་ལ་གསུངས་ནས་ཐོས་ན། ཉན་འཁོར་ཡེ་གཤེན་གཡུང་དྲུང་སེམས་དཔའ་ལྔ་སྟོང་ལྔ་བརྒྱ་དང་། ཞུ་འཁོར་གཤེན་བརྒྱད་དེ། ཡིད་ཀྱི་ཁྱེའུ་ཆུང་། གཏོ་བུ་འབུམ་སངས་དང་། གསལ་བ་འོད་ལྡན་དང་། མེད་ཁམས་སྟོང་པ་རྗེ་དང་། ཚངས་པ་གཙུགས་ཕུད་དང་། གཙུག་གཤེན་རྒྱལ་བ་དང་། ཀླུ་མོ་མ་མ་དེ་དང་། གསང་བ་ངང་རིང་དང་། སྐབས་འདིར་གཡུང་དྲུང་གཙུག་གཤེན་རྒྱལ་བ་དང་། ཡིད་ཀྱི་ཁྱེའུ་ཆུང་གཉིས་གང་ཟག་གཅིག་གི་མཚན་དུ་འདོད་པ་མི་འཐད་དེ། སངས་པོའི་ཐུགས་སྤྲུལ་ཁྱེའུ་ཆུང་ཧོས་ཡུལ་དུ་བཏང་བའི་མཚན་དུ་གཡུང་དྲུང་གཙུག་གཤེན་རྒྱལ་བ་གསོལ་ཡང་། འདི་དང་མི་གཅིག་སྟེ། འདིར་གཙུག་གཤེན་རྒྱལ་བ་ཞེས་འབོད་ཀྱང་མཚན་གྱི་ཐོག་མར་གཡུང་དྲུང་ཞེས་མི་འབོད་པའི་ཕྱིར། གཞན་ཡང་མི་གཅིག་ཡིན་ན་ཞུ་འཁོར་བརྒྱད་དུ་མ་ངེས་པའི་ཕྱིར། བསྟན་པ་སྲུང་བའི་འཁོར་གྱི་དབང་དུ་བྱས་ན་ལྷ་ཡི་དབང་པོ་བརྒྱ་བྱིན་དང་། ཀླུ་ཡི་རྒྱལ་པོ་འཇོག་པོ་དང་། ལྷ་བརྒྱད། ཀླུ་བརྒྱད། རྒྱལ་ཆེན་བཞི། ཕྱོགས་སྐྱོང་བཅུ། གནོད་སྦྱིན་བརྒྱད། གཟའ་བརྒྱད། རྒྱུ་སྐར་ཉེར་བརྒྱད། གངྒའི་ཀླུང་གི་ལྷ་མོ་འོད་ཀྱི་མདངས་ལྡན་མ་དང་བཅས་པའོ། །འབངས་འཁོར་གྱི་དབང་དུ་བྱས་ཏེ། འབངས་དད་པ་ཅན། སྨྲ་མི་གྲོང་བདུན་དང་། ཡོན་བདག་གི་འཁོར་གྱི་དབང་དུ་བྱས་ཏེ། ས་བདག་གི་རྒྱལ་པོ་ཆེན་པོ་བཞི་ལས་སོགས་པ་སྟེ། ལྷ་དང་ཀླུ་ལྷ་མ་ཡིན་དང་དྲི་ཟ་བཅས་སོ། །དུས་ཕུན་སུམ་ཚོགས་པ་ནི་ཁམས་འགྲེལ་ལས། སྟོན་ཟླ་ཐ་ཆུང་གི་ཚེས་བརྒྱད། ཅེས་གསུངས་ཤིང་། འདིར་དེའི་ཚེ་དེའི་དུས་ན་ཞེས་པའི་དུས་དེའོ། །བཀའ་ཕུན་སུམ་འཚོགས་པ་ནི། ཐེག་པ་ཆེན་པོ་ཡུམ་གྱི་མདོ་འདིའོ། །ཕུན་འཚོགས་ལྔས་ལོག་རྟོག་ལྔ་སོགས་ཁེགས་པའི་ཚུལ་ཁམས་འགྲེལ་སོགས་སུ་བལྟའོ། །


གཉིས་པ་གླེང་སློང་བ།

མཇུག་གི་དོན།

OPS/CIMG2697.JPG
qER 5 R8s <A A
NGRS A <A AT gm'si’wc*\'wan%'aa&'ﬂ






